
1 Oorsig

1.1 Ander tekste
Ander tekste:
Psalm 100; Efesiërs 1:15-23; Matteus 25:31-46

1.2 Fokusteks: Eseg 34: 11-16; 20 -24
11 So sê die Here my God: “Ek sal self my kleinvee soek en na hulle omsien. 

12 Soos 'n herder omsien na die kleinvee wat uit sy trop verstrooi raak, so sal Ek omsien na my kleinvee en hulle red uit al die plekke waarheen hulle verstrooi is op daardie donker oordeelsdag. 

13 Ek sal hulle tussen die ander volke uitbring, hulle bymekaarmaak uit die ander lande en hulle bring na hulle land toe. Ek sal hulle versorg op die berge van Israel, in die klowe, in al die woonplekke in die land. 

14 Ek sal vir hulle sorg vir goeie weiding. Hulle sal wei op die hoë berge van Israel en rustig daar in die goeie weiveld lê en herkou. Hulle sal op geil veld wei daar in die berge van Israel. 

15 Ek sal self my kleinvee se herder wees en hulle rustig laat lê en herkou,” sê die Here my God. 

16 “Ek sal dié soek wat weggeraak het, dié terugbring wat weggedwaal het, die wonde versorg van dié wat seergekry het, die swakkes help. Maar Ek sal dié wat vet en sterk geword het, uitroei. Ek sal 'n herder wees wat reg laat geskied. 
“Daarom,” so sê die Here my God, “gaan Ek nou regverdig oordeel tussen die vet skape en die maeres. 

21 Julle het die swakkes met julle lywe en skouers weggestoot en hulle met julle horings gestamp totdat julle hulle weggedryf het. 

22 Maar Ek gaan my kleinvee red. Hulle sal nie meer uitgelewer wees as buit nie. Ek gaan regverdig oordeel tussen skaap en skaap. 

23 Ek gaan vir hulle net een herder aanstel, en hy sal vir hulle sorg: my dienaar Dawid. Hy sal vir hulle sorg, hy sal vir hulle 'n herder wees. 

24 Ek, die Here, sal hulle God wees, en my dienaar Dawid sal oor hulle regeer. Ek, die Here, het dit gesê. 

1.3 Eksegetiese opmerkings

Vir tekstuele en kontekstuele oorwegings kan predikers gerus gebruik maak van die Preekstudies en liturgiese voorstelle vir die kerklike jaar 2011, wat Bybel-Media uitgee.

2 Erediens

2.1 Tema
Nuwe soort leiers wat anders leef en doen.
2.2 PowerPoint agtergrond
Uitbeelding van 'n outokratiese leier – 'n skoen wat op 'n persoon trap. Uitbeelding van 'n dienende leier – voetewas-skildery. 

3 God nooi ons uit en ons kom tot rus

3.1 Rus

Voorganger: 
Juig tot eer van die Here, almal op aarde.



Dien die Here met blydskap!



Kom voor Hom met gejubel!

Gemeente: 

Erken dat die Here God is:



Hy het ons gemaak en ons is syne (Ps 100:1-3).

Seëngroet

Voorganger:
Die Here is met julle.

Gemeente: 
En ook met jou.

3.2 Liedere

Lof:
Psalm 100 “Juig almal tot God’s lof en eer”; NSG 22

Aankondiging van die Koningskap van Christus

Mans:

Christus is die beeld van die onsienlike God:

die Eersgeborene van die hele skepping.

God het deur Hom alles geskep in die hemel en op aarde:

alles, sienlik en onsienlik.

Alles is deur Hom en vir Hom geskep:

voor alles was Hy al daar, en deur Hom hou alles stand.

Vroue:

Hy is die hoof van die liggaam, die kerk, die oorsprong daarvan:

Hy is die Eerste uit die dood, die Eerste in die heelal.

God het besluit om met sy volle wese in Hom te woon:

en deur Hom het God alles met Homself versoen.

Mans en vroue:

Deur sy gekruisigde Seun het Hy alles in die hemel en op aarde met Homself versoen:

deur die bloed van die kruis het Hy die ewige vrede herstel (uit Kol 1:15-20).
Liedboek 176: “Halleluja! U is Koning”/ Liedboek 177 “Jesus gróót bo almal”
4 God praat met ons en ons luister

VEROOTMOEDIGING

Lees Matteus 25:34-36.

4.1 Familie-oomblik
'n Rollespel tussen twee jong gemeentelede om die verskille tussen outokratiese en dienaarleierskap uit te beeld word aanbeveel. In elke konteks kan aan eie voorbeelde gedink word.

Een so 'n voorbeeld is waar Werkgewer Piet agter 'n lessenaar sit en Werknemer Jan bedremmeld voor hom staan. Werkgewer Piet vreet Werknemer Jan uit omdat hy 'n bepaalde taak nie goed of reg gedoen het nie. Die werkgewer dreig om die werknemer in die pad te steek. Jan bars in trane uit en verlaat die vertrek.

In die tweede geval ondervra Werkgewer Sarie Werknemer Marie na haar persoonlike omstandighede, en vind uit dat die werknemer se kind ernstig siek en in die hospitaal is. Werknemer Marie is bekommerd oor hoe vir al die mediese uitgawes betaal gaan word.

Wanneer Werkgewer Sarie Werknemer Marie uitvra of sy bewus is daarvan dat sy in die werk 'n fout gemaak het wat die maatskappy geld gekos het, erken Werknemer Marie dit onmiddellik en vra om verskoning. Werknemer Marie sê dat persoonlike omstandighede gemaak het dat konsentrasie nie goed was nie, maar erken dat dit nie genoeg rede is om foute te maak nie. Marie meld dan dat sy in elk geval aan 'n beter metode gedink het waarop die bepaalde taak wat hierdie keer verbrou was gedoen kan word, en in die toekoms vir die maatskappy geld behoort te bespaar. As Werkgewer Sarie Werknemer Marie die kans sou gun, sou Marie dit graag aan Sarie demonstreer. Daarop antwoord laasgenoemde baie positief. Werkgewer Sarie moedig Werknemer Marie aan om wéér te kom vertel hoe dit met die siek kind gaan, en dat die demonstrasie asseblief so gou moontlik moet plaasvind.

'n Kort bespreking oor watter eienskappe van Jesus Werkgewer Sarie en Werknemer Marie geïllustreer het, kan hierna volg.
4.2 Preekriglyn
Wêreldwyd is leierskap van nasies in gedrang. Ons was almal getuies van wat in Arabiese lande gebeur – Egipte, Tunisïe, Libië en Sirië, om enkeles te noem. Nie dat dit in Europa sonder meer rustiger is nie! Almal het gehoor van die krisis met die Eurosone, hoedat Europese leiers blameer word dat hulle lankal weet wat die regte dinge is om te doen, maar nie die moed daarvoor het nie.

In Suid-Afrika maak ons klaar vir die aanwysing van 'n presidentskandidaat volgende jaar. Politieke kommentators beweer dat alles wat van nou af in ons politiek gaan gebeur, in die teken staan van Mangaung 2012. In die tussentyd breek kort-kort protes uit oor wat as swak leierskap op plaaslike en munisipale vlak ervaar word.

Die redes vir dié wêreldwye misnoeë met swak leierskap is legio. Die één kenmerk wat egter telkens bó alles anders uitstaan, is die ervaring dat die meeste leiers maar net na hulle eiebelang omsien, en nie regtig vir hulle mense omgee nie. Of het Ghaddafi, ten spyte van die ongelooflike luuksheid waarmee hy homself omring het, tog ook 'n hart vir sy mense gehad? En Mugabe? So sal 'n mens kan voortgaan ...

Mense kan leiers maklik baie negatief ervaar. Ons ken mos almal die ou leierskapstyl wat bloots oor mense geloop het: Sterk manne wat alleen praat en mense van die meriete van die saak moet oortuig. Staatspresidente wat hulle vingers in die lug swaai en ouderlinge wat met hulle vuis op die tafel slaan om in 'n kerkraadsvergadering 'n punt te maak. Dit was die tyd toe alles daaroor gegaan het om met ’n duidelike visie en oortuigingskrag 'n "goeie saak" te verkoop, om mense sover te kry om hulleself “vir die saak” te gee. Dit was die soort leier wat eintlik die laaste refrein van die ou volkslied só kon aanbied dat mense vanself na vore tree en sê: “Ons sal lewe, ons sal sterwe, ons vir jou saak!” Die probleem is dat hierdie soort styl deesdae nie veel reaksie uitlok nie … behalwe dat ’n paar reguit sal verklaar: “Leef en sterf vir jou eie saak; los my net uit!”

Teen hierdie agtergrond is Esegiël 34 se gelese gedeelte besonder toepaslik. 
Esegiël 34 bestaan uit twee gedeeltes. 
Die eerste gedeelte (1-16) handel oor die slegte herders en die toestand van die mense onder hulle slegte sorg. Die Here sal oor hulle oordeel en self verantwoordelikheid vir sy verwonde volk neem. 
Die tweede gedeelte (17-31) handel oor die skerp teenstelling tussen die goeie en slegte skape en oor die messiaanse tyd wanneer die messiaanse prins sal regeer en toestande sal heers wat aan die paradys herinner. 
Ná die gedeelte wat gehandel het oor die slegte herders, word die gelese Skrifgedeelte ingelui deur ’n boodskappersformule: “So sê die Here my God". Nadat die slegte herders in die eerste verse van Esegiël 34 aangepraat is, is vers 11-15 die positiewe teenstelling ná die oordeelsuitspraak van vers 10. In dié vers het ons gehoor:

"So sê die Here my God: 'Ek gaan optree teen die herders: Ek eis my kleinvee van hulle terug, Ek maak 'n end daaraan dat hulle die kleinvee se herders is, hulle sal nie herders bly net om vir hulleself te sorg nie. Ek sal my kleinvee red en hulle nie deur die herders laat opeet nie.'" 

Dit is ’n wonderlike belofte van redding. Hier is nie meer sprake van ’n menslike herder nie. Slegs wat die Here gaan doen, word nou beskryf. Hy sal na sy volk soek en omsien soos 'n herder na sy kleinvee. Hy sal self die rol as herder oorneem en die volk op hierdie manier van die bose herders red.
"Soek" en "omsien" was die tipiese werk van ’n herder. Dit het veel méér as blote oppervlakkige sorg behels. In ou Siriese dokumente word die "ondersoeker" of "omsiener" se taak omvattend beskryf: "Ek sal medelye met hulle hê soos ’n pa van kinders en sal hulle in hulle wanhopige toestand dra soos ’n herder sy kudde dra. Ek sal die bande wat hulle bind losmaak sodat daar nie meer enige onderdrukte of gebroke mens onder hulle sal wees nie."

Vers 12 en 13 herinner ons daaraan dat die volk gedurende die ballingskap verstrooi was. Die goeie herder sal egter na hulle omsien en sorg vir ’n nuwe Eksodus, ’n nuwe gemeenskap en ’n nuwe intog in die land, wat rus en vrede sal bring
Vers 14-15 beklemtoon dat die land waarheen die mense teruggebring sal word, ’n lushof sal wees. Dit sal nie net ’n veilige plek wees nie, maar ook een van goddelike versorging en beskerming.
Dit is nogal treffend hoe die herder se werk in vers 16 beskryf word. 'n Mens hoor die taal van die Belhar-belydenis. Hy sal die weggedwaaldes, die gewondes, die mense wat seergekry het of swak is, help. Maar diegene wat die heeltyd na hulleself omgesien het en vir hulle self gesorg het en daarom vet en sterk geword het, sal uitgeroei word.
In vers 20 tot 22 kry ons ’n aankondiging van oordeel tussen skaap en skaap. Dit herinner aan die beeld van Matteus 25:31-46 waar ons vertel word van die skeiding tussen die skape en die bokke. 
Dit is duidelik dat die verdorwenheid en korrupte eiebelang nie net onder die leiers geheers het nie – dit het kenmerkend van die hele gemeenskap geword. Die beeld wat hier gebruik word, is ’n duidelike aanduiding van klasseverskille wat tot diskriminasie gelei het: Die slegte herders was die oorsaak hiervan deurdat hulle die voortou geneem het.
In die laaste twee verse lees 'n mens van ’n nuwe heerser. Interessant genoeg vermy die oorspronklike Hebreeuse taal die titel “koning” eksplisiet. NAV vs 24: "Ek, die Here, sal hulle God wees, en my dienaar Dawid sal oor hulle regeer." OAV: "... my kneg Dawid sal ’n vors in hulle midde wees."
Die Here sal self die Herder wees. Hy sal ’n menslike dienaar uit die Dawidshuis hê wat geheel en al toegewyd aan Hom leef en aan Hom gehoorsaam is, en wat sy vryheid gebruik om presies dit te doen wat van hom verwag word. Deur hierdie mens sal die Here self hulle God wees. Omdat hy die Here se dienaar is, sal sy heerskappy nie weer op uitbuiting en oorheersing uitloop nie. Dié dienaar, Dawid, sal die goddelike seën aan die volk gee.
Die Joodse ballinge wat eerste hierdie woorde gehoor het, sou verseker aanvanklik iets anders as ons daaronder verstaan het oor wie die Dawidsheerser van wie die profeet hier praat nou eintlik is. Maar as Nuwe-Testamentiese Christene kan ons natuurlik op geen manier dié gedeelte lees sonder om dadelik aan Jesus Christus herinner te word nie. Hý is die menslike dienaar uit die Dawidshuis wat totaal toegewyd aan God leef en aan Hom gehoorsaam is, wat juis sy vryheid gebruik om presies dit te doen wat van Hom verwag is – selfs al sou dit sy lewe aan 'n kruishout kos. Deur dié God-mens is die Here self onse God en onse Herder. 
Baie duidelik kan ons nie vandag Esegiël 34 lees sonder om parallelle met die leierskapsvoorbeeld van Jesus Christus te trek nie.
In die nadenke oor leierskap het ál meer waardering vir ’n nuwe begrip van leierskap ontstaan: dienaarleierskap. Dit is diens in nederigheid, uit liefde vir die ander. Dit is leierskap waar die leier se ego ter syde is en hy of sy veral begaan is oor die welsyn van diegene wat gelei word. 
Natuurlik is hierdie benadering nie juis kraakvars nuus vir gelowiges wat Jesus se voorbeeld ernstig opneem nie! Die afgelope klompie jare word egter selfs in die sake- en akademiese wêreld al hoe meer aan dienaarleierskap aandag gee.
Hoe meer ons met bedrieglike, eiegeregtige en selfvoldane leiers te doen kry, vol minagting vir hulle volgelinge, hoe meer is daar 'n nuwe waardering vir leiers se karakter en spiritualiteit en klem op eienskappe soos nederigheid, integriteit en betroubaarheid. In dié haglike atmosfeer van selfsoekende leierskap word dienaarleierskap aangebied as ’n hoogs effektiewe leierskapmodel wat op amper alle lewensterreine toegepas kan word. 
· Dienaarleiers is nederig, want hulle weet dit is eintlik net God self wat eer toeken (Luk 14:7-14). Dienaarleiers volg Jesus na eerder as om status of mag na te streef. 
· Om waarlik ’n dienaarleier te wees, beteken om soos Jesus te lei. Dít groei net uit ’n lewende verhouding met die Meester – Hy wat gekom het om te dien eerder as om gedien te word (Mark 10:35-45). 
· Daarom ag dienaarleiers ander hoër as hulleself. Dienaarleiers offer op en gee selfs persoonlike aansprake prys ter wille van ander (Mark 10:41-45). 
· Hulle is eerder daarop ingestel om te gee as om te ontvang. Dienaarleiers is bereid om risiko’s te loop omdat hulle vertroue geheel en al op God gestel is (Joh 13:3). 
· Dienaarleiers trek die kleed van diensbaarheid aan ter wille van ander mense se behoeftes (Joh 13:4-11). 
· Dienaarleiers deel verantwoordelikheid en gesag met ander om sodoende groter nood te kan verlig (Hand 6:1-6). 
· Dienaarleiers vermenigvuldig hulle leierskap deur ander te bemagtig om saam te lei (Mark 6:7-13). 

Anders as die idee wat politieke leiers in Suid-Afrika meesal skep, is daar in die nuwe opvattings oor leierskap, ook in die sekulêre wêreld, ’n sterk beweging weg van statussimbole en leierskappraktyke wat spanne werknemers verdeel en hiërargie in stand hou. Moderne bestuur beweeg eerder na ’n kultuur waarbinne elke deelnemer se bydrae en insette gewaardeer en elke lid met waardigheid beklee word. 'n Geleerde sê hieroor: “Position is no longer the requirement for respect, commitment, performance and quality of work.” Paulus, wanneer hy na die gemeente as die liggaam van Christus verwys, beklemtoon dat die swakker lede se bydrae noodsaaklik is, erken en geëer word! 
Die oomblik wanneer ’n mens van gedeelde verantwoordelikheid, spanne (of, soos ons in die kerk doen, ’n "liggaam") praat, verdeel jy gesag en mag anders. Dan hou jy op om outokraties te wees en begin samewerking soek. Jy deel mag uit. 

Nelus Niemandt vertel die mooi verhaal van twee Afrikaanse sendelinge se werk onder Moslems in Afganistan wat goed illustreer hoe geestelike leiers konsekwent voetewassers kan wees, hoe hulle leiers kan wees wat dien. Nadat die twee sendelinge aanvanklik gesukkel het om enige deurbraak na die mense in ’n sekere stad te maak, het hulle besluit om hulle werk en getuienis in te rig volgens ’n model van diensbaarheid en die-minste-wees. Die sendeling se vrou het byvoorbeeld besluit om, uit respek vir die tradisies en gebruike van die Moslems, die voorskrifte vir kleredrag in die openbaar te volg. Wanneer sy saam met haar man in die motor ry, sit sy ook op die agterste sitplek. Hy rig sy sendingwerk in rondom dienslewering as oogarts. Hy doen baie moeite en ontbeer baie gerief om seker te maak dat hy die plaaslike inwoners in sy optrede respekteer. Hoewel hy die enigste Westerse oogarts is en hy sy posisie maklik sou kon gebruik as ’n wapen wat aan hom mag gee, het hy doelbewus plaaslike mense as oogkundiges begin oplei. Só het hy sy mag oor die mense prysgegee ter wille van diensbaarheid en die evangelie.
Dienaarleiers lei soos Jesus. Daarom kan ware dienaarleierskap net groei vanuit ’n verhouding met die Meester wat self voete gewas het. Die passie en lewe van ’n dienaarleier groei en word gevoed uit gemeenskap met Jesus en ’n lewe van doen soos Jesus gedoen het. 
Dissipels van Jesus volg in sy voetspore. Die eerste stap op die pad van dienaarleierskap is dus ’n bewuste keuse om Jesus as leier te volg en jou eie leierskap op sy voorbeeld te skoei. Dit is ’n keuse oor lewenswyse en lewenswaardes. 
Die tweede stap is om self ’n voorbeeld te stel: "Woorde wek maar voorbeelde trek", sê die spreekwoord. Leiers kan net deur voorbeeld lei. Dienaarleiers maak ’n verskil slegs as hulle dien – ook op diegene vir wie hulle lei. Dit is waarom die keuse oor lewenstyl en lewenswaardes so belangrik is. Leiers gee nie net die rigting en die pas aan nie; hulle hét rigting en vaste oortuigings. Dit bepaal die pas waarvolgens hulle lewe. 
Die derde stap is om die werklikheid van diensbaarheid realisties te aanvaar. Dit sluit die werklikheid in dat daar mislukkings mag wees, krisisse en swaarkry. Om die waarheid te sê, dié dinge is eintlik deel van die sukses as dienaarleier. 
Die vierde stap is ’n bewuste keuse om nie meer deel te wees van ’n magstryd en ’n wêreld waar mededinging om status en mag oorheersend belangrik is nie.

Dienaarleiers neem hulleself nie so ernstig op nie. Hulle kan vir hulleself lag en is selfs bereid om belaglike dinge te doen – soos Leermeester Jesus, wat in geskokte stilte vuil voete begin was het! Dit ís immers ’n bietjie belaglik om te dink die leier van ’n span sal die minste wees en die belangrikste persoon sal graag die onbelangrikste takies wil doen! 

Die werklikheid is dat in enige span, in enige liggaam, ook in die kerk en die gemeente, verhoudings alles bepalend is. Die belangrikste vaardighede wat enige leier kan begeer, is dié wat verhoudings aanknoop, koester, uitbou en laat blom. Leierskap draai om verhoudingsbou: Om mense só te beïnvloed dat hulle sáám dinge verrig wat geeneen alleen sou kon verrig nie. ’n Ware leier bou die ander spanlede op so ’n manier op dat almal beter mense word. 
Leiers praat die taal van hulle mense se hart. Leiers verstaan dat die pad wat mense saam moet loop soms moeilik en uitputtend is en dat mense moed verloor. Daarom is goeie leiers se hart fyn ingestel op hulle reisgenote se hartklop. Leiers moedig aan, bly positief en wys hulle waardering openlik. Dienaarleiers is fyn ingestel op mense se hartsnare en verstaan emosies.
Die enigste manier om méér en méér ’n dienaarleier te word, is om jou méér en méér aan God te onderwerp. Bou op die wete dat God jou gemaak het, dat Hy die hoogste prys vir jou betaal het, dat Hy jou tot leierskap geroep het en jou met ’n duidelike missie uitstuur. 
Dit behels ’n doelbewuste keuse om jou lewe en leierskap te vorm na die voorbeeld van Jesus self. Dit vra opoffering: van jóú behoefte aan erkenning; jóú behoefte om raakgesien te word; jóú behoefte om al die praatwerk te doen; jóú behoefte om aandag op jouself te vestig. In die plek daarvan kom ’n lewe waarin God se onvoorwaardelike liefde en sorg die basis is. Dienaarleiers hou aan die Here self as bron van hulle sekerheid en eiewaarde vas. Hulle vind hulle sekuriteit in God se onvoorwaardelike liefde en sorg. In die veeleisende tye waarin ons leef, smag mense na dienaarleiers wat erns maak met die harde werklikheid van die lewe; leiers wat lei omdat hulle wil dien; leiers wat Jesus se woorde sowaar ernstig opneem en nie omgee om die minste te wees en voete te was nie.
En wat nou daarvan as jy aan jouself sommer net as 'n gewone mens dink wat geen leierskapsrol of invloed het nie?
Noem jy jouself wel Christen, volgeling van die Dienaar-Dawid Jesus? Is jy nie 'n ouer of 'n eggenoot nie? Behoort jy nie êrens aan 'n organisasie of 'n gemeente nie? Het jy nie iemand wat in jou huis of in jou tuin werk nie? Staan jy nie ook iewers in 'n werk nie? 

In Esegiël het ons gesien: Die Here sal self die Herder wees. Hy sal ’n menslike dienaar uit die Dawidshuis hê wat geheel en al toegewyd aan Hom leef en aan Hom gehoorsaam is, een wat sy vryheid gebruik om presies dit te doen wat van hom verwag word. Deur hierdie mens sal die Here self hulle God wees. Omdat hy die Here se dienaar is, sal sy heerskappy nie weer op uitbuiting en oorheersing uitloop nie. Dié dienaar, Dawid, sal die goddelike seën aan die volk gee.
Hoe lyk dit met die manier waarop jy in al jóú verhoudings staan? Gee jy waarlik God se seën aan sy volk deur?

(Vir die toepassingsgedeelte hierbo is ruim gebruik gemaak van "Geestelike leiers is konsekwent voetewassers – Hulle hanteer mag anders en hulle koester diens" van Nelus Niemandt in Christen-leiers, onder redaksie van Jannie le Roux en Braam Hanekom wat in 2008 by Bybel-Media verskyn het.)
5 God stuur ons om te leef

Geloofsbelydenis

Ek glo in en vertrou op God die Vader,

wat die wêreld gemaak het.

Ek glo in en vertrou op sy Seun Jesus Christus

wat die mensdom verlos het.

Ek glo in en vertrou op sy Heilige Gees
wat lewe gee aan die mense van God.

Ek glo en vertrou op een God:

Vader, Seun en Heilige Gees.
 Amen.
Slotsang
Lied: Liedboek 223:1-3

Seën

Mag die God van onse Here Jesus Christus, 

die Vader aan wie die heerlikheid behoort, 

deur sy Gees aan julle wysheid gee en 

Hom so aan julle openbaar 

dat julle Hom werklik kan ken:

En die seën van God die Almagtige, 
die Vader, die Seun en die Heilige Gees
wees en bly altyd met u.

Pieter Fourie

Hennie van Deventer
Francine van Niekerk

